John James cyf. Bethan Clement


1. DARLUNIO’R RHEOL AUR

Luc 6:27 - 49

CYFLWYNIAD

Rheol aur Iesu ydy ‘carwch eich gelynion’ (adnod 27).  Mae’r darn yma’n darllen fel cyfres o ddywediadau digyswllt, ond nid dyna sy yma.  Yn Mathew mae’r dywediadau a’r damhegion hyn yn ffurfio rhan o’r Bregeth ar y Mynydd.  Mae Luc, yr hanesydd, yn eu cofnodi yma fel yr oedd wedi eu clywed gan y bobl oedd yno.  Roedd y dull hwn o addysgu yn nodweddiadol o’r Rabbis Iddewig yn nydd Iesu.  Enw’r Iddewon ar bregethu oedd ‘charaz’ sy’n golygu ‘rhoi perlau ar linyn’.  Mae’r darn hwn yn rhan o un mwclis.  Mae popeth sy’n dilyn y gorchymyn hwn yn darlunio ac yn ehangu yr un Rheol Aur sy’n cael ei hailadrodd yn adnod 35.

Mae’r darn yn syrthio’n daclus i bedair adran.  Mae pob un yn sôn am wahanol agwedd o’r Rheol Aur fel nodwedd o fod yn ddisgybl.

1.
GORCHYMYN I’R DISGYBL Luc 6:27 – 28 

Carwch eich gelynion ydy rheol frenhinol Iesu.  Roedd e’n ymarfer yr hyn yr oedd yn ei bregethu.  Sylwch ar y gorchmynion cadarnhaol a goddefol hyn:
i. Y gorchmynion cadarnhaol.  ‘Carwch’, ‘Gwnewch ddaioni’, ‘Bendithiwch’, ‘Gweddïwch’.  Pwy ydw i i fod i garu?  Gelynion!  I bwy ydw i i fod i wneud daioni?  Y rhai sy’n dy gasáu di!  Pwy ydw i i fod i fendithio?  Y person sy’n dy felltithio!  Dros pwy ydw i i fod i weddïo?  Dros y rhai sy’n dy drin di’n wael!  Mae’r Arglwydd Iesu’n gosod safon glir iawn o’n blaenau.  Dydy pethau ddim yn dod yn rhwyddach chwaith!
ii. Y gorchmynion goddefol.  Luc 6:29

Dyma safonau perffeithrwydd, ac mor aml mae Cristnogion yn dadlau nad ydyn nhw’n ymarferol.  Serch hynny, Iesu osododd y safonau ac roedd e’n eu hymarfer.  Cofia hyn, fodd bynnag, mae’r hwn sy’n ein galw i wneud y fath bethau amhosibl hefyd yn darparu’r gras a’r gallu i ufuddhau.

2. IAWNDAL I’R DISGYBL Luc 6:32 – 35
Mae’r adran hon yn ymwneud â gwobrau ond dim fel y mae’r byd yn deall gwobrau.  Yn adnod 32,33 a 34 mae gair sy’n cael ei gyfieithu yn y BCN fel ‘diolch’ (‘canmol’ yn beibl.net).  Mae un cyfieithiad Saesneg yn ei gyfieithu fel  ‘credyd.’ Yr un gair ydy e a’r gair sy’n cael ei gyfieithu fel ‘gras’ .  ‘Pa ras ydy hynny i ti?’  Mae gras yn mynd y tu hwnt i ofynion fel ‘beth sy’n iawn?’, ‘beth sy’n gyfiawn?’, neu ‘beth sy’n deg?’  A dyna beth mae Iesu’n chwilio amdano yn ei ddisgyblion.  Yr iawndal ydy derbyn digonedd o ras.  Gras, dim yn unig i ddioddef ond i orchfygu hefyd.  

3. CYMHELLIAD  Y DISGYBL Luc 6:36 – 45.

Beth ydy’r rheswm dros yr ymddygiad Cristnogol yma?  Wel, mae’n ein gwneud ni fel Duw, achos dyna sut mae e’n ymddwyn.  Mae cariad Duw yn cofleidio pechadur a sant fel ei gilydd.  Dyna’r cariad rydyn ni’n ei gopїo;  os ydyn ni hefyd yn ceisio’r gorau hyd yn oed i’n gelynion, byddwn yn dangos ein bod yn debyg i’n Tad Nefol.  Mae’r apostol Paul yn dweud hyn: ‘Cariad y Meseia sy’n ein gyrru ni’n ein blaenau’ (2 Corinthiaid 5:14).  Mae’r apostol Paul yn siarad am gariad Crist fel y cafodd ei weld ar Groes Calfaria.  Roedd e’n caru ei elynion.  Gwnaeth e dda i’r rhai oedd yn ei gasáu.  Roedd e’n eu bendithio hyd yn oed pan oedden nhw’n ei felltithio e.  Roedd e’n gweddïo dros y rhai oedd yn ei ddefnyddio fe mewn ffordd greulon iawn.  Pan gafodd ei daro ar ei foch, troiodd e’r foch arall.  Iesu ydy’r meistr sy’n gosod y ddeddf a’r un sy’n ein galluogi i’w chadw.  Dydw i ddim yn gallu byw’r bywyd hwn os nad ydy e’n ei fyw trwyddo i.  I’r graddau rydyn ni’n rhoi ein hunain iddo fe, mae e’n ei arllwys ei hun i mewn i ni ac yn gorlifo (adnod 38).  Mae’r ddameg sy’n dilyn, y dall yn arwain y dall, yn cael ei hesbonio yn yr hyn ddywedodd e nesa am y sbecyn o flawd llif a’r trawst o bren.  Mae’n siŵr bod gwên ar wyneb Iesu pan ddefnyddiodd e’r darlun hwn i ddweud wrthym nad oes unrhyw hawl gyda ni i feirniadu os nad ydyn ni hefyd yn rhydd o feiau.  Mae hyn yn golygu nad oes unrhyw hawl gyda ni i feirniadu o gwbl, achos, ‘Mae cymaint o ddrwg yn y gorau ohonon ni a chymaint o ddaioni yn y gwaethaf ohonon ni fel nad ydy’n briodol i unrhyw un ohonon ni weld bai gydag eraill’.  Dyna bwynt y darlun canlynol am y coed y pysgod a’r ffrwythau.  Maen nhw i gyd yn taflu goleuni ar y thema ganolog.  Defnyddiodd Iesu’r damhegion yma i bwysleisio ei bod yn amhosibl i ni gadw at y Rheol Aur heb i ni weld newid yn ein calonnau.

4. AMOD BOD YN DDISGYBL Luc 6:46 – 49.

Mewn gair, yr amod ydy ufudd-dod.  Y prif reswm dros adrodd dameg yr adeiladwyr call a ffôl ydy i ddarlunio pa mor bwysig ydy rhoi ar waith ddysgeidiaeth Iesu (adnodau 46 – 47).  Mae disgyblion ufudd yn palu’n ddwfn i roi’r sylfaen ar graig.  Pan mae’r storm yn dod, mae’r adeilad yn sefyll.  Mae cyferbyniad amlwg yn adnod 49; y rhai ffôl ydy’r rhai ‘sy’n clywed fy ngeiriau ond dydyn nhw ddim yn eu hymarfer’.  Mae adeilad person fel hyn yn cael ei ddinistrio pan ddaw dydd y storm.

1. Cwestiynau ar gyfer trafodaeth:

2. Beth oedd ystyr y gwersi i’r rhai glywodd nhw am y tro cyntaf o geg Iesu?  Sut ydych chi’n meddwl ymatebon nhw?

3. Wrth ofyn i ni garu ein gelynion, mae Iesu’n gwybod ei fod yn gofyn llawer oddi wrthym.  Beth sy fwyaf anodd yn ymarferol, a sut gallwn ni ufuddhau iddo?  Pwy ydy’r bobl rydych chi’n gwybod amdanyn nhw, neu wedi darllen amdanyn nhw, sy’n ymarfer hyn?  Pawb i rannu.

4. P’un o’r darluniau yn yr adran yma roddodd y neges gliriaf neu gryfaf i chi?  Pawb i rannu.

5. Pa wobrau am ufudd-dod ydych chi’n gallu ffeindio yn y darluniau a’r storïau sy yn yr adran hon?  Gwnewch restr. 

